
103

Ma lesto comme ûn spirito folletto

Yanez, ch’ô gh’ëa dâ drita e da vixin,

Con ûn colpo ô ghe tronca ô brasso netto;

Mentre ne-ô tempo mæximo Martin

Con ûn colpo atrettanto ben diretto

O gh’andava troncandoghe ô mancin,

E Giacomo, che a questi ô gh’ëa in to mezo,

A sciabbra ô ghe ficcava in tò canoezo.


104

Freido, reûdo, sorvin sûbito in tæra

S’acquegava ô cacico che ûn colosso

O l'ëa ne-a mole e ûn Satanasso in guæra,

Comme s’abbatte d’erboo ûn tronco grosso,

Che fin a-e reixe ô l’è taggiôu dä særa,

Doppo che e ramme gh’ha taggiôu ô piccosso,

O quæ da quella parte, ch’ô ven zù,

O se destende e ô no se mescia ciù.


105

A patta do terribile Selvaggio

A fù ûña botta di so amixi a-ô chêu,

Che se perdeivan tanto de coraggio

Che ciù no paivan ommi, ma figgiêu;

E tutti paivan dî ne-ô so linguaggio

Confûsi e sbalordii: Sarva chi pêu!...

Nè se confiavan ne-a bravûa e ne-a forsa

De brasse e di arme, ma di pê e da corsa.


106

E a squaddra vittoriosa, comme fà

Un can che in mezo a ûn sciammo de galliñe

O e scôre e ô fa scappâ de çà e de là,

In mezo a-e tùrbe timide e meschiñe

Tûtta a se caccia a preçipizio, e a e va

Pe tûtta a spiaggia e pë cianûe vixiñe

Scorrindo, e a ne fa ûn terzo cazze presto

Ferio, un terzo morto e scentâ ô resto.

